Fundargerð landsfundar Sjálfsbjargar lsh. 2025
Fundargerð landsfundar
Sjálfsbjargar landssambands hreyfihamlaðra (lsh.) 2025. 
Haldinn í sal Sjálfsbjargar á höfuðborgarsvæðinu, Hátúni 12, inngangur 7, 25. apríl 2025, klukkan13:00 og 26. apríl 2025 klukkan 10:00.

1 Setning landsfundar.
Þuríður Harpa Sigurðardóttir, formaður Sjálfsbjargar lsh., setti fundinn klukkan 13:07.

1.1 Ávarp formanns.
Formaður sagði meðal annars að félagið væri á tímamótum, unnið hefði verið að nýrri stefnu og komu allflestir að þeirri vinnu. Félagsmenn eru málsvarar fyrir sjálfa sig og aðra hreyfihamlaða og vilja komast um í samfélaginu eins og annað fólk. Berjast þarf fyrir sjálfsögðum rétti allra að aðgengi að samfélaginu í heild. Þar skipta hjálpartæki höfuðmáli, því þau skapa sjálfstæði, sem stuðlar að virkni. Krefjast þarf jöfnuðar og jafnréttis og berjast fyrir bættum kjörum, því án mannsæmandi framfærslu er erfitt að vera virkur þátttakandi í samfélaginu.
Verkefni næstu missera er að koma rekstrinum í rétt horf. Huga þarf að viðhaldi þeirra bygginga sem Sjálfsbjörg á, en fjármunir eru af skornum skammti. Það er óásættanlegt að félag sem berst fyrir aðgengi geti ekki tryggt fólki aðgengi milli hæða í Sjálfsbjargarhúsinu, því að ekki er til fjármagn til að endurnýja lyftur. Þessu ástandi verður að breyta, ekki síst vegna þess að Sjálfsbjörg stendur fyrir öflugri og mikilvægri endurhæfingarstarfsemi sem dýrmæt er þeim sem hennar njóta.
Þrátt fyrir þetta er bjart fram undan og tækifærin óþrjótandi. Lögfesting samnings Sameinuðu þjóðanna á réttindum fatlaðs fólks (SRFF) á að verða að veruleika 2025. Því er mikilvægt að vera samstíga og hafa markmið til að stefna á, sem er að Sjálfsbjörg verði enn þekktara fyrir baráttu sína fyrir réttindum hreyfihamlaðra á öllum sviðum samfélagsins. Látið sveitarstjórnir vita að aðgengi á að vera virkt. Látið vita að félagsmenn Sjálfsbjargar skipta máli. Megi Sjálfsbjörg verða enn öflugra landssamband og leiðandi afl í hagsmunamálum fatlaðs fólks.

1.2 Skipan fundarstjóra og fundarritara.
Formaður lagði til að Arndís Anna Kristínardóttir Gunnarsdóttir, lögfræðingur, yrði fundarstjóri og Þórný Björk Jakobsdóttir, starfsmaður ÖBÍ réttindasamtaka, yrði fundarritari. Samþykkt.
Fundarstjóri tók við fundinum.

1.3 Kjörbréf kynnt. (Fskj. 1.3)
Þann 1. janúar 2025 voru 1466 félagsmenn í 8 af 12 aðildarfélögum Sjálfsbjargar lsh. Aðildarfélögin áttu rétt á að tilnefna 37 landsfundarfulltrúa í heild á landsfundinn og tilnefndu 8 aðildarfélög 28 fulltrúa.
Kjörbréf voru yfirfarin og fór nafnakall fram.
Sjálfsbjörg á Akureyri og nágrenni átti rétt á 4 fulltrúum: Linda Egilsdóttir, Elmar Logi Heiðarsson, Rúnar Þór Björnsson og Jón Heiðar Jónsson.
Sjálfsbjörg Austur-Húnavatnssýslu átti rétt á 2 fulltrúum: Enginn mætti.
Sjálfsbjörg í Bolungarvík átti rétt á 3 fulltrúum: Kristján Karl Júlíusson, Ólafía Runólfsdóttir og Hildur Sverrisdóttir. 
Sjálfsbjörg í Fjallabyggð átti rétt á 2 fulltrúum: Sigurrós Sveinsdóttir og Sverrir E. Gíslason (mætti á laugardegi).
Sjálfsbjörg á Húsavík átti rétt á 2 fulltrúum: María Óskarsdóttir og Katý Bjarnadóttir.
Sjálfsbjörg á höfuðborgarsvæðinu átti rétt á 12 fulltrúum: Hanna Margrét Kristleifsdóttir, Grétar Pétur Geirsson, Logi Þröstur Linnet, Ólafur Bjarni Tómasson, Linda Sólrún Jóhannsdóttir, Guðrún Elísabet Bentsdóttir, Rúna Baldvinsdóttir, Sóley Björk Axelsdóttir, Súsanna Finnbogadóttir og Sigríður Jónsdóttir. 2 forföll: Hannes Sigurðsson og Elísabet Magnúsdóttir.
Sjálfsbjörg á Ísafirði átti rétt á 2 fulltrúum: Enginn mætti.
Sjálfsbjörg á Mið-Austurlandi átti rétt á 2 fulltrúum: Guðni Sigmundsson.
Sjálfsbjörg í Skagafirði átti rétt á 2 fulltrúum: Magnús G. Jóhannesson og Þuríður Harpa Sigurðardóttir.
Sjálfsbjörg á Suðurlandi átti rétt á 2 fulltrúum: Enginn mætti.
Sjálfsbjörg á Suðurnesjum átti rétt á 2 fulltrúum: Margrét S. Jónsdóttir og Guðný Pálína Adolfsdóttir.
Sjálfsbjörg á Vopnafirði átti rétt á 2 fulltrúum: Enginn mætti.
Áheyrnarfulltrúar voru: Sævar Guðjónsson, Bergur Þorri Benjamínsson, Frímann Sigurnýasson og Jóna Birna Kristinsdóttir.

1.4 Dagskrá lögð fram til samþykktar. (Fskj. 1.4)
Fundarstjóri lagði fram dagskrá fundarins og nefndi að breyting væri gerð á dagskránni, frá því sem fram kemur í lögum. Stefnumál voru færð undan liðnum „Ályktanir, stefnumál og baráttumál“ og rædd sérstaklega undir lið 4. Einnig kemur fram í lögum að drög að ályktun landsfundar þurfi að liggja fyrir 4 vikum fyrir landsfund, en ályktunin var ekki tilbúin í tíma. Drögin liggja fyrir í landsfundargögnum og á heimasíðu Sjálfsbjargar.
Dagskrá landsfundarins með áorðnum breytingum var samþykkt samhljóða ásamt því að ályktun landsfundar verður tekin fyrir.

Fundarstjóri nefndi að fulltrúa vantar í tvö embætti sem kosið verður um laugardaginn 26. apríl. Annars vegar tengilið fyrir Medic Alert, sem þarf að fylgjast með því sem þar er að gerast og vera eins konar samskiptalína á milli Medic Alert og Sjálfsbjargar. Hins vegar að kjósa þarf í stjórn Minningarsjóðs Jóhanns Péturs Sveinssonar. Sjóðurinn var endurvakinn 2024 og samkvæmt skipulagsskrá hans þarf að kjósa tvo aðalfulltrúa og tvo til vara á landsfundi Sjálfsbjargar. Tillaga er um að formaður Sjálfsbjargar sitji í stjórn sem aðalmaður. Kjósa þarf um einn aðalmann til viðbótar og tvo varamenn.

2 Inntaka nýrra aðildarfélaga.
Engin beiðni um inntöku lá fyrir fundinum.

3 Skýrslur og ársreikningar.
3.1 Skýrsla stjórnar fyrir síðasta almanaksár kynnt og rædd. (Fskj. 3.1)
Formaður kynnti skýrslu stjórnar. Þar kom meðal annars fram að stjórn fundaði 11 sinnum árið 2024, formannafundur var að vori og sambandsstjórnarfundur að hausti. Þrír stefnumótunarfundir voru með aðildarfélögum og kynningarfundir um deiliskipulagstillögu fyrir Hátún 10, 12 og 14.
Unnið hefur verið að umbótum í rekstri landssambandsins til að koma því á réttan kjöl fjárhagslega og verður því verkefni áframhaldið. Sett var á laggirnar framtíðarnefnd sem vann að framtíðarmálefnum og stefnumótun Sjálfsbjargar ásamt aðildarfélögum og ráðgjafa. Laganefnd og lögmaður unnu að heildarendurskoðun á lögum Sjálfsbjargar.
Landssambandið hefur verið í samstarfi við Römpum upp Ísland og var rampur númer 1500, vígður við Háskóla Íslands í mars 2025. Lokafjöldi var 1756 rampar. Einnig var samstarf við ÖBÍ réttindasamtök, Húsnæðis- og mannvirkjastofnun (HMS) og Ferðamálastofu í tengslum við verkefnið „Gott aðgengi“. Samtal var í gangi við Frístundabankann um verkefni sem miðar að því að afla upplýsinga um og safna saman á einn stað öllum þeim útivistartækjum sem til eru á landinu og ætluð eru hreyfihömluðu fólki.
Síðla vetrar 2024 var undirskriftaherferðinni „Öll nema fötluð“ hrundið af stað í samstarfi við Takk. Þar var hvatt til þess að hjálpartækjalöggjöfin verði uppfærð þannig að hún tryggi hreyfihömluðu fólki tækifæri til að lifa sjálfstæðu lífi, mennta sig, taka þátt á vinnumarkaði, stunda íþróttir og fleira.
Í nóvember 2024 var haldið upp á 65 ára afmæli Sjálfsbjargar. Við sama tækifæri afhenti Minningarsjóður Jóhanns Péturs Sveinssonar Sjálfsbjörg 2ja milljóna kr. styrk fyrir lyftustól í sundlaugina og var sundlaug Sjálfsbjargar enduropnuð, en henni var lokað 2023.
Tveir fundir voru haldnir á vegum Nordisk handikapforbund (NHF) og var Ísland með formennsku. Stofnaður var starfshópur um innleiðingu SRFF á Norðurlöndum og var Margrét Lilja Aðalsteinsdóttir valin til að leiða þá vinnu.
Athugasemd var gerð við villur í ársskýrslunni. Þær verða lagfærðar áður en skýrslan verður sett inn á vefinn.

3.2 Endurskoðaður ársreikningur Sjálfsbjargar fyrir síðasta ár kynntur, ræddur og afgreiddur. (Fskj. 3.2)
Kristinn F. Kristinsson hjá PriceWaterhouse Coopers (PWC) kynnti ársreikninginn. 
Rekstrartekjur 2024 eru nánast þær sömu og árið á undan eða 219.461.070 kr. Rekstrargjöld voru örlítið hærri 228.452.796 kr. Rekstrartap 2024 er því 8.991.726 kr.
Fjármagnsgjöld voru neikvæð og skýrast af hærra vaxtastigi og hækkun langtímalána, eldri langtímalán voru greidd og nýtt langtímalán tekið. Því er tap ársins 27.042.163 kr.
Eignir samtals eru 278.746.473 kr. Bókfært verð fasteignar Sjálfsbjargar endurspeglar ekki markaðsverð eignarinnar, sem er um 4 milljarðar samkvæmt fasteignamati. Lækkun óráðstafaðs eiginfjárs í árslok 2024 skýrist af tapi ársins.
Umræður. Spurt var um laun vegna fyrrverandi starfsmanna og lögfræðikostnað. Þó svo að greiðsla kostnaðar hafi farið fram 2024 tilheyrði hún uppgjöri 2023 og er því í ársreikningi 2023.
Ársreikningurinn var samþykktur samhljóða.

3.3 Skýrslur aðildarfélaga. (Fskj. 3.3a-3.3l)
Sjálfsbjörg á Akureyri og nágrenni. Fram kom að sjúkraþjálfunin á Bjargi er rekin af félaginu. Þar starfa 12 sjúkraþjálfarar og 2 iðjuþjálfar. Félagið á sumarhús sem allir félagsmenn Sjálfsbjargar geta fengið afnot af. Unnið er að því ásamt Knattspyrnusambandi Ísland (KSÍ) að efla aðgengi að öllum íþróttavöllum og er mikilvægt að félögin um allt land standi saman að verkefninu. Félagið heldur árlegt jólaball. Fjölga þarf félögum því þeir eru hlutfallslega fáir miðað við stærð sveitarfélagsins. Að öðru leyti var vísað í skýrsluna á netinu.
Sjálfsbjörg Austur-Húnavatnssýslu. Engin skýrsla barst.
Sjálfsbjörg í Bolungarvík. Fram kom að félögum hefur fjölgað um 85 og stefnt er á enn meiri fjölgun. Söfnun stendur yfir til að halda í sjúkraþjálfara staðarins og kaupa á rafbylgjutæki og stuðbylgjutæki. Haldið var páskabingó og mættu um 100 manns. Mikil velvild er til staðar og gengur vel. Að öðru leyti var vísað í skýrsluna á netinu.
Sjálfsbjörg í Fjallabyggð. Fram kom að félagið selur keramik og eru allir, bæði börn og fullorðnir, velkomnir til að taka þátt í að mála. Erfiðlega gengur að fá yngra fólk í félagið, en þó hafa 3 gengið til liðs við félagið 2024 og 2025. Að öðru leyti var vísað í skýrsluna á netinu.
Sjálfsbjörg á Húsavík. Engin skýrsla barst, einungis ársreikningur. María Óskarsdóttir formaður félagsins sagði enga starfsemi vera í félaginu.
Sjálfsbjörg á höfuðborgarsvæðinu. Vísað var í skýrsluna á netinu.
Sjálfsbjörg á Ísafirði. Engin skýrsla barst.
Sjálfsbjörg á Mið-Austurlandi. Vísað var í skýrsluna á netinu.
Sjálfsbjörg í Skagafirði. Vísað var í skýrsluna á netinu.
Sjálfsbjörg á Suðurlandi. Engin skýrsla barst.
Sjálfsbjörg á Suðurnesjum. Fram kom að lítið er um að vera. Opið er einu sinni í viku í föndri og eru allir velkomnir á fimmtudögum. Að öðru leyti var vísað í skýrsluna á netinu.
Sjálfsbjörg á Vopnafirði. Engin skýrsla barst.
Umræður. Rætt var um aðgengi opinberra nýbygginga. Fara á eftir algildri hönnun þegar um slíkt húsnæði er að ræða. Engin sektarákvæði eru til staðar á sama hátt og ef um brunavarnir er að ræða. Fólk í hjólastólum getur brunnið inni ef aðgengi er lélegt. Því væri gott að fá rökstuðning fyrir því af hverju ekki sé farið eftir byggingarreglugerð. Í öllum sveitarfélögum eru starfandi aðgengisfulltrúar og þó svo að þeir séu starfsmenn sveitarfélaganna á að vera auðvelt fyrir fólk sem er að velta aðgengismálum fyrir sér að leita til þeirra og fá þá í lið með sér. Mikilvægt er að Sjálfsbjörg sé sýnileg um allt land og félagsmenn láti í sér heyra. Mögulega væri hægt að nýta SRFF í tengslum við svona mál þegar samningurinn hefur verið lögfestur.
Formaður mun útbúa lista yfir aðgengisfulltrúa sveitarfélaga sem sett verður á heimasíðu Sjálfsbjargar. Þar verður einnig aðgengishnappur sem hægt er að ýta á og koma með ábendingar um aðgengismál.
Athugað verður að búa til námskeið á netinu til að aðstoða félagsmenn að krefjast réttar síns.

Kaffihlé kl. 14:20 – 14:50.

4.	Stefna 2025. (Fskj. 4a og 4b)
Stjórn Sjálfsbjargar lsh. ákvað á stjórnarfundi 7. maí 2024 að endurskoða þyrfti tilganginn með starfi Sjálfsbjargar og skilgreina hverjar áherslur í starfi landssambandsins ættu að vera. Skipað var í framtíðarnefnd sem falið var að halda utan um vinnu við stefnumótun. Hrönn Pétursdóttir, stefnumótunarráðgjafi hjá Partem, var fengin til aðstoðar. Vinnan hófst í september 2024, haldnir voru 9 fundir og þess á milli vann framtíðarnefndin að úrvinnslu.
Formaður kynnti vinnu nefndarinnar og niðurstöður.
Hlutverk Sjálfsbjargar er að vinna að fullkominni þátttöku og jafnrétti hreyfihamlaðra einstaklinga á Íslandi.
Framtíðarsýn Sjálfsbjargar er að allir hreyfihamlaðir einstaklingar hafi tækifæri til jafns við aðra á öllum sviðum lífsins.
Gildi Sjálfsbjargar eru jafnræði, viðurkenning og samkennd.
Starfsemi Sjálfsbjargar byggir á fjórum starfsþáttum:
1. Vitundarvakningu um samfélagsþátttöku hreyfihamlaðra einstaklinga.
2. Hagsmunavörslu hreyfihamlaðra einstaklinga.
3. Standa fyrir endurhæfingu og góðri lífheilsu hreyfihamlaðra einstaklinga.
4. Rekstur og innra starf styður við og styrkir vænta starfsemi.
Á næstu árum verður unnið að eftirfarandi markmiðum innan hvers starfsþáttar:
1.	Jafnræði í samfélaginu.
2.	Hreyfanleiki til sjálfstæðs daglegs lífs, fjárhagslegt öryggi, aðgengi að nýjum mannvirkjum, aðgengi að eldri mannvirkjum og almenn réttindi til jafns við aðra.
3.	Hámörkun líkamlegrar heilsu, njóta andlegrar vellíðunar og virkir þátttakendur í samfélaginu.
4.	Sjálfbær fjárhagur, virkur og aðgengilegur mannauður, húsnæði við hæfi, lóð vel nýtt og verklag og skipulag styðja hámörkun í nýtingu bjarga.
Hlutverk Sjálfsbjargar er að skipuleggja starfsemi landssambandsins, leggja til hverjar áherslur starfsins verði á komandi ári, leiða starfið, virkja aðildarfélögin og styðja við þau og félagsmenn þeirra.
Hlutverk aðildarfélaganna er að taka þátt í starfi Sjálfsbjargar, hvort sem er á landsvísu eða í heimabyggð og auka sýnileika á áherslumálum hreyfihamlaðra einstaklinga.
Tillaga að stefnu Sjálfsbjargar var borin upp til samþykktar og var samþykkt með meirihluta atkvæða, 17 voru með, 2 á móti og 2 sátu hjá.

5.	Skýrsla og ársreikningur heilbrigðisþjónustufélags Sjálfsbjargar, sbr. e-lið 2. gr., fyrir síðasta ár kynnt. (Fskj. 5)
Þórdís Rún Þórisdóttir, framkvæmdastjóri Kjarks endurhæfingar, kynnti skýrsluna og sagði frá starfseminni 2024. Stjórnin fylgist vel með starfseminni og eru stjórnarfundir haldnir annan hvern mánuð.
Stærsta verkefni ársins var breyting á 4. hæð í B álmu. Þar var áður hjúkrunardeild og þurfti að breyta henni töluvert til að gera hana að endurhæfingarrými. Vinna hófst við niðurrif 2023 og uppbyggingu 2024. Lögð var áhersla á að rólegt og gott andrúmsloft væri á hæðinni. Hugað var að hljóðvist, lýsingu og aðgengi almennt. Starfsemin er nú á hæðum 2, 3 og 4, sem er kostur. Með nýju fyrirkomulagi hefur ýmislegt breyst til hins betra og gengið hefur betur að kjarna starfsemina. Aðgangsstýringarkerfi var tekið í notkun á þeim hæðum sem Kjarkur hefur til afnota og settar voru upp myndavélar í almenningsrými, með öryggissjónarmið í huga.
Styrkur fékkst frá Oddfellowsstúkunni Þorgeiri. Með tilkomu hans var hægt að kaupa æfingatæki, bekk fyrir sjúkraþjálfa, hægindastól og fleira.
Boðið er upp á hópatíma og einstaklingstíma með iðjuþjálfa. Einnig er boðið upp á æfingatíma vegna málstols, slökun, þjálfun í eldhúsi, tölvu- og snjallsímaþjálfun, heilaleikfimi til að þjálfa hugræna færni, þjálfun úti í samfélaginu og fleira. Ásamt því að þjálfa hug og hönd er líkaminn þjálfaður. Almennt heilsumat er framkvæmt reglulega.
Framlag til starfseminnar var 86 milljónir 2024. Hluti þess fékkst í ársbyrjun 2025, það er viðbót vegna kjarasamninga 2024. Ekki var gert ráð fyrir því fjármagni í rekstri ársins 2024 og því skekkir það aðeins ársreikninginn sem sýnir mun meiri hagnað en gert var ráð fyrir. Fjármagnið verður nýtt árið 2025.
Rekstrarkostnaði er almennt haldið í jafnvægi, en kostnaðurinn var hár árið 2024 vegna breytinganna á 4. hæð. Sjúkratryggingar Íslands vilja hefja samræður um að setja stofnunina á daggjöld. Ekki er vitað hvaða þýðingu það hefur fyrir starfsemina. Eftirlit er mikið og talningar og skráningar þurfa að vera á hreinu.

Fundi var frestað klukkan 15:47 til klukkan 10:00 laugardaginn 26. apríl.



Fundi var framhaldið laugardaginn 26. apríl 2025, klukkan 10:02.
Fundarstjóri ítrekaði að tilnefna þurfi 2 aðalmenn og 2 varamenn í stjórn minningarsjóðs Jóhanns Péturs Sveinssonar.

6.	Fjárhagsáætlun fyrir yfirstandandi ár og næsta ár kynnt, rædd og afgreidd. (Fskj. 6)
Sigríður Agnes Sigurðardóttir, framkvæmdastjóri Sjálfsbjargar lsh. fór yfir fjárhagsáætlun 2025. Áætlun ársins 2025 byggir á fjárhagsáætlun 2024, en helsta breytingin er að öll rými í húsinu verða leigð út, sem þýðir að leigutekjur hækka.
Almennt er gert ráð fyrir svipuðum tekjum 2025 og 2026. Sótt verður um fleiri styrki árið 2025 og vonast er til að tekjur af sundlauginni verði meiri.
Varðandi rekstrargjöld þá var töluverður kostnaður sem fylgdi undirskriftaherferðinni Öll nema fötluð, sem farið var í 2024. Ekki er gert ráð fyrir að farið verði í slíkar herferðir 2025 eða 2026.
Gert er ráð fyrir að rekstrartekjur verði rúmar 260 milljónir og rekstrargjöld um 240 milljónir árið 2025.
Fjárhagsáætlunin var samþykkt.

7.	Ákvörðun um árgjald. (Fskj. 7)	
Tillaga stjórnar Sjálfsbjargar landssambands hreyfihamlaðra (lsh.) um árgjald upp á 500 krónur fyrir hvern félagsmann í aðildarfélagi Sjálfsbjargar lsh. fyrir árið 2026 var samþykkt.

8	Ályktanir og baráttumál kynnt, rædd og afgreidd. (Fskj. 8a)
Lög Sjálfsbjargar gera ráð fyrir að ályktun sem tekin er fyrir á landsfundi birtist á heimasíðu félagsins 4 vikum fyrir fund. Slíkt var ekki gert og því bar fundarstjóri það fyrir fundinn hvort taka mætti ályktunina fyrir og það var samþykkt.
Ályktunin hljóðar svo:
Ályktun landsfundar Sjálfsbjargar um hjálpartæki 2025
Landsfundur Sjálfsbjargar skorar á heilbrigðisráðherra að leggja fram endurskoðað og uppfært lagafrumvarp um hjálpartæki á haustþingi 2025, sem tekur mið af og gerir skil á niðurstöðum og tillögum starfshópa sem fjallað hafa um hjálpartækjalöggjöfina í skýrslum 2019 og 2025.
Sjálfsbjörg lsh, telur einboðið að við úthlutun hjálpartækja til hreyfihamlaðs fólks skuli tekið mið af félagslegri nálgun á hugtakinu fötlun, svo þörfum þess hóps til virkni og þátttöku sé mætt eins og kveðið er á um í samningi Sameinuðu þjóðanna um réttindi fatlaðs fólks (SRFF).
Mörg ákvæði SRFF taka til hjálpartækja, enda er tilgangur þeirra að jafna stöðu fatlaðs fólks. Samningurinn staðfestir í 26. grein, rétt fólks til sjálfsbjargar sem felur í sér rétt til hjálpartækja til samfélagsþátttöku á öllum sviðum samfélagsins.
Landsfundurinn hvetur stjórnvöld til samvinnu þvert á ráðuneyti og með sveitarfélögum til að heildarendurskoðuð hjálpartækjalöggjöf gagnist sem best notendum hjálpatækja; börnum og fullorðnum í skóla, íþróttum, tómstundum, frítíma, atvinnulífi og einkalífi.
Ísland fullgilti samninginn 2016, það er tími til komin að vinna eftir honum.
Ályktunin var samþykkt einróma.

9.	Lagabreytingar kynntar, ræddar og afgreiddar. (Fskj. 9a, 9a.a og 9b)
Lagabreytingarnar voru unnar í samvinnu laganefndar og Áslaugar Björgvinsdóttur, lögmanns. Tilgangur endurskoðunarinnar var að gera lögin einfaldari og skýrari þrátt fyrir aukinn fjölda greina. Til dæmis er nýtt ákvæði um formannafund, sem kemur í stað sambandsstjórnar. Ákvæðin eru fyllri, auka fyrirsjáanleika og draga úr túlkunarágreiningi. Lög ÖBÍ réttindasamtaka og fleiri skyldra félaga voru notuð til viðmiðunar og fór fjöldi lagagreina úr 20 í 46. Meðal annars voru settar reglur um landsfund, val á landsfundarfulltrúum, hnykkt á reglum um seturétt og áheyrnarfulltrúa. Sérstakur kafli var um stjórn, framkvæmdastjóra og skrifstofu og settar reglur til að skýra nánar starf framkvæmdastjóra. Veitt er yfirsýn yfir það hvaðan fjármagn kemur til að standa undir rekstri landssambandsins. Eina skuldbinding aðildarfélaganna er greiðsla árgjalds. Einnig er sérstakur kafli um Kjark endurhæfingu. 
Áslaug las upp allar greinar nýju laganna og útskýrði tilgang og hugsun að baki hverri grein, sérstaklega ef um nýbreytni var að ræða. Þremur breytingartillögum var skilað skriflega á meðan á yfirferð yfir lögin stóð og voru þær teknar fyrir að lokinni heildaryfirferð.

Hádegismatur kl. 12:10 – 13:00

Lögin í heild sinni eru ný og er að finna í fylgiskjali 9a. Í fundargerð er einungis að finna þær þrjár greinar sem tengjast breytingartillögum fundarmanna.

Umræður og breytingartillögur
Athugasemd var gerð við 7. gr. tölulið 4 í tengslum við fjölda. Það getur reynst mörgum félögum á landsbyggðinni erfitt að fá inn nýja félagsmenn ef félögum fækkar og gæti einhverra núverandi félaga dottið út ef lágmarksfjöldi verður færður úr 10 upp í 15.
Tillaga laganefndar og lögmanns hljóðar svo:
7. gr. Skilyrði aðildar
Skilyrði aðildar að Sjálfsbjörg eru:
…
4.	Félagið skal vera lýðræðislega uppbyggt og félagar skulu vera að lágmarki fimmtán.
...
Eftirfarandi breytingartillaga (fskj. 9c) barst frá Guðna Sigmundssyni í tengslum við tölulið 4:
Ég legg til að fallið verði frá 7. gr. 4. tölulið, núna eru 15 en ég legg til að halda í að það þurfi bara 10 manns.
4. töluliður 7. gr. mun þá hljóða svo:
4.	Félagið skal vera lýðræðislega uppbyggt og félagar skulu vera að lágmarki tíu.
Tillagan var samþykkt með 19 atkvæðum, 1 var á móti og 3 sátu hjá.

Í tengslum við 11. gr. var spurt hvort aftengja ætti Sjálfsbjörg við félög fatlaðra, þar sem skilyrði eru ekki sett um að félag hreyfihamlaðra sé sett aftan við nafn aðildarfélaganna. Mikil umræða var um málið innan laganefndar og var niðurstaðan sú að Sjálfsbjörg væri það þekkt merki að ekki væri hætta á að misskilnings gætti í tengslum við hvað Sjálfsbjörg stendur fyrir, þó væri gott að hafa félag hreyfihamlaðra til aðgreiningar frá öðrum félögum fatlaðs fólks.

Athugasemd var gerð við 14. gr. lið 14.3. Hugmyndin er að stuðla að aukinni virkni hjá félögunum úti á landi.
Tillaga laganefndar hljóðar svo:
14.3. Landsfundur skal haldinn árlega í apríl eða maí mánuði. Boði stjórn ekki til árlegs landsfundar á hvert aðildarfélag rétt á að krefjast þess að landsfundur verði haldinn.
Eftirfarandi breytingartillaga (fskj. 9d) barst frá Kristjáni Karli Júlíussyni:
14.3. Landsfundur skal haldinn árlega í apríl eða maí mánuði. Skal halda landsfund annað eða þriðja hvert ár úti á landi.
Tillagan var dregin til baka eftir umræður þar sem erfitt gæti reynst að framfylgja ákvæðinu vegna fjárhagsstöðu landssambandsins, auk þess sem aukinn kostnaður fellur á það félag sem heldur fundinn og slíkt gæti reynst félögunum erfitt. Heimild er til staðar til að taka ákvörðun um að halda fundinn úti á landi, því að í 17. gr., 17.2. kemur fram að stjórn ákveður að höfðu samráði við formannafund fundarstað og fundartíma landsfundar hverju sinni. Einnig var nefnt að hægt væri að hafa rafrænan fund annað hvert ár og hittast persónulega hitt árið.

Kaffihlé kl. 14:00 – 14:15 og kl. 15:00 – 15:10

Við yfirlestur laganna á fundinum þótti rétt að breyta orðalagi greinar 24.3. upp á skýrleika. Greinin hljóðaði svo:
24.3. Skrifstofa Sjálfsbjargar skal senda með tölvupósti fundargögn, meðal annars ársskýrslur og ársreikninga Sjálfsbjargar og Kjarks, landsfundarfulltrúum og aðildarfélögum í síðasta lagi tveimur vikum fyrir landsfund og birta þær á vefsíðu Sjálfsbjargar.
Laganefnd lagði fram eftirfarandi (rauðlitaða) breytingu á orðalagi á grein 24.3. (fskj. 9e):
Skrifstofa Sjálfsbjargar skal senda með tölvupósti fundargögn, meðal annars ársskýrslur og ársreikninga Sjálfsbjargar og Kjarks, til landsfundarfulltrúa og aðildarfélaga í síðasta lagi tveimur vikum fyrir landsfund og birta þær á vefsíðu Sjálfsbjargar.
Tillagan var samþykkt með 21 atkvæði, 1 var á móti og 1 sat hjá.

Breytingartillaga Sævars Guðjónssonar og Þuríðar Hörpu Sigurðardóttir á gr. 42.2. og 42.3. (fskj. 9b) sem fylgdi með fundargögnum var dregin til baka.

Við yfirferð kom í ljós að eitt orð vantaði í síðustu setningu í gr. 42.3. og lagði laganefnd fram eftirfarandi breytingartillögu, orðið „Sjálfsbjargar“ bætist við (rauðlitað):
42.3. …Tilnefningar stjórnar Sjálfsbjargar í stjórn Kjarks samkvæmt ákvæði þessu skulu fara fram á fyrsta stjórnarfundi eftir landsfund.
Tillagan var samþykkt með flestum greiddum atkvæðum, 1 sat hjá.

Í grein 25.2. er sérstaklega bent á þær greinar þar sem þarf aukinn meirihluta, slíkt ákvæði er í 4 greinum laganna, en einungis eru 2 þeirra nefnd. Það þótti því rétt að nefna þau öll 4 í gr. 25.2. Breytingar eru rauðlitaðar: 
25.2. Meirihluti atkvæða ræður úrslitum á landsfundi nema þegar um er að ræða brottvikningu aðildarfélags, nýja tillögu á dagskrá landsfundar, lagabreytingar og slit er að ræða, samanber greinar 13.2., 24.2., 26. gr. og 45. gr.
Tillagan var samþykkt með flestum greiddum atkvæðum, 2 sátu hjá.

Lögin með áorðnum breytingum voru lögð fram til samþykktar í heild sinni.
Lögin voru samþykkt með meirihluta atkvæða, 2 voru á móti og 3 sátu hjá.

10.	Kosningar. (Fskj. 10a-d)
Öllum frambjóðendum var boðið að kynna sig. Í framboði til stjórnar voru eftirtaldir:
Varaformaður, Jón Heiðar Jónsson - Sjálfsbjörg á Akureyri og nágrenni, var sjálfkjörinn til tveggja ára.
Ritari, Helga Magnúsdóttir - Sjálfsbjörg á höfuðborgarsvæðinu, var sjálfkjörin til tveggja ára.
Varamaður, María Jónsdóttir - Sjálfsbjörg á höfuðborgarsvæðinu, var sjálfkjörin til tveggja ára.
Varamaður, Linda Egilsdóttir - Sjálfsbjörg á Akureyri og nágrenni, var sjálfkjörin til eins árs.

Í framboði til annarra embætta voru eftirtaldir:
Kjörnefnd, Rúna Baldvinsdóttir - Sjálfsbjörg á höfuðborgarsvæðinu, var sjálfkjörin til tveggja ára.
Stjórn Kjarks, aðalmaður, Margrét S. Jónsdóttir - Sjálfsbjörg á Suðurnesjum, var sjálfkjörin til tveggja ára.
Stjórn Kjarks, varamaður, Pála Kristín Bergsveinsdóttir - Sjálfsbjörg á höfuðborgarsvæðinu, var sjálfkjörin til eins árs.
Stjórn Hjálparliðasjóðs Sjálfsbjargar, Hildur Sverrisdóttir - Sjálfsbjörg í Bolungarvík og María Óskarsdóttir - Sjálfsbjörg á Húsavík, voru sjálfkjörnar til tveggja ára.

Minningarsjóður Jóhanns Péturs Sveinssonar. Fyrirhugað var að gera breytingu á reglugerð um Minningarsjóð Jóhanns Péturs Sveinssonar þannig að Sjálfsbjörg verði framvegis aðeins með eitt sæti í stjórn sjóðsins, sem yrði formaður Sjálfsbjargar lsh. hverju sinni.
Aðalmaður, Þuríður Harpa Sigurðardóttir - Sjálfsbjörg í Skagafirði, var sjálfkjörin til eins árs.
Aðalmaður, Kristján Karl Júlíusson - Sjálfsbjörg í Bolungarvík, bauð sig fram og var sjálfkjörinn til eins árs.
Varamaður, Magnús G. Jóhannesson - Sjálfsbjörg í Skagafirði, bauð sig fram og var sjálfkjörinn til eins árs.
Varamaður, Guðni Sigmundsson - Sjálfsbjörg á Mið-Austurlandi, bauð sig fram og var sjálfkjörinn til eins árs.

Medic Alert, Sóley Björk Axelsdóttir - Sjálfsbjörg á höfuðborgarsvæðinu, bauð sig fram og var sjálfkjörin til eins árs.



11.	Önnur mál.
a)	Halaleikhópurinn.
Sóley Björk Axelsdóttir kynnti starfsemi Halaleikhópsins, sem var stofnaður 1992 af íbúum, starfsfólki og þjónustuþegum í dagvist Sjálfsbjargar, sem var starfrækt á þeim tíma. Starfsemin hófst sem leiklistarkennsla og var leikfélag stofnað í framhaldi. Leikfélagið hefur starfað óslitið frá því það var stofnað og tilheyrir Bandalagi íslenskra listamanna (BÍL). Félagið er með aðstöðu í kjallara Hátúns 12 og er styrkt af Sjálfsbjörg að því leyti að það þarf ekki að greiða leigu. Án þess er óvíst að félagið væri starfandi. Stefnt hefur verið að því að setja upp eitt verk á ári og hefur aðsókn verið góð. Starfsemin byggir á sjálfboðaliðastarfi, fyrir utan að leikstjóri og ljósahönnuður hafa verið aðkeyptir. Leikfélagið stendur einnig að vorfagnaði, haustskemmtun, Eurovision kvöldi og ýmsum hittingum. Árið 2008 vann félagið verðlaun í samkeppni Þjóðleikhússins um athyglisverðustu áhugaleiksýninguna með sýningunni Gaukshreiðrið. Verðlaunin voru þau að fá að sýna leikverkið í Þjóðleikhúsinu. Það sem háir starfseminni aðallega í dag er að þeir sem staðið hafa að leikfélaginu eru að eldast og finna þarf nýtt fólk. Allir geta tekið þátt sem vilja.

b)	Hjól.
Bergur Þorri Benjamínsson sagði frá hjóli sem hann var með til sýnis. Hjólið er knúið rafmagni og er sett framan á hjólastól. Það er tileinkað Önnu Guðrúnu Sigurðardóttur, heitinni. Sjálfsbjörg lsh. og Akureyrarfélagið hafa fengið styrk frá ÖBÍ til kaupa á rafdrifnu torfæruhjóli. Jón Benjamínsson flytur hjólin inn ef einhver hefur áhuga.

c)	Sjálfsbjargarlag.
María Óskarsdóttir benti á að hefð væri að syngja lag Sjálfsbjargar í lok landsfundar og fannst synd að slíkt væri ekki gert í þetta skipti. Textinn var alltaf settur í möppur fundarmanna. Hún lagði til að söngurinn yrði sunginn á landsfundi að ári.

12.	Fundi slitið.
Formaður þakkaði fulltrúum aðildarfélaganna fyrir komuna. Hún þakkaði öllum þeim sem hætta í stjórnum og nefndum fyrir gott starf, þó sérstaklega Rúnari Þór Björnssyni, varaformanni, og Frímanni Sigurnýassyni, ritara, fyrir samstarfið. Hún þakkaði laganefnd fyrir frábær störf auk framtíðarnefndar sem á enn verkefni fyrir höndum. Fundarstjóra og fundarritara var þakkað fyrir störf þeirra á fundinum.
Formaður sleit fundi klukkan 16:02.

